
Тукай муниципаль районы 
Кнәз урта мәктәбенең

татар теле һәм әдәбияты укытучысы

Фәрахова Рамилә Яхъя кызының 
бәйрәм эшкәртмәсе

 Каз өмәсе
(халкыбызның хезмәт белән күңел ачу чараларын беләштергән, көз ахырында, 
кыш башында үткәрелә торган бәйрәме)

Сәхнә бизәлгән. 
Әкрен генә музыка уйный (“Каз канаты”)
Милли киемдәге  кызлар, апалар тазлар тотып кереп  утыралар. Казлар йолкыйлар.
Диләрә чыга.
Диләрә. Җәйләр үтеп, көзләр җиткәч

Бик симергәч казлары –

Җыелышып казлар йолкый

Күрше-тирә кызлары.

Каз канаты, каз өмәсе –

Борынгыдан  калган йола.

Сездә була, бездә була,

Күңел шатлыкка тула.

Күмәк хезмәт, уен, көлке

Була каз өмәсендә,

Кызлар-егетләр җыела,

Зур шатлык һәммәсенә.

Диләрә кызлар кырына барып утыра. Каз йолкый.
Җырлыйлар “Каз канаты”.

1 нче кыз. Диләрәнең казы чистарак булган бит, кызлар.

2 нче кыз. Әй уңган да безнең Диләрә. Нәрсәгә тотынса, шуңа кулы килеп тора.
3 нче кыз. Безнеке дә аныкыннан ким түгел. Менә карагыз. Ялт иттердек.

Сикереп тора, каз түшкәсен кулында сикертеп “шап-шап” итеп суккалый.
Апа. Булдырдыгыз кызлар. Бигрәк уңган икәнсез. Тиз генә эчләрен алыйк та, юып кайтырбыз казларны.

Җырлый-җырлый кызлар киенәләр, көянтә асалар, апа казларны аса.

Апа. Киттек кызлар инешкә, казларны юып кайтыйк. Ә сез, Диләрә, Алинә мамыкларын җыештырып куегыз. Без кайтканчы өйдә тәмле каз исе таралган булсын.

1 нче кыз. Озаклап ятмагыз, егетләр дә килә башларлар.
Ике кыз көянтәгә казлар асып, апа белән музыка астында биеп, бер тапкыр залны урап, чыгып китәләр.

Алинә өй җыештыра. Диләрә каз мамыкларын җыя, кулына ясаган мендәр тотып  сөйли:

Каз мамыгы яшь киленгә

Түшәк-ястык, юрганга.

Борынгыдан калган йола-

Татарның каз өмәсе.

Кызлар су буеннан кайталар.

1 нче кыз. Апа казларны элә калды. Эшләрегез ни хәлдә? Анда егетләр килгән. Кертәбезме соң, Диләрә? Әниең нәрсә диде?
Диләрә.  “Ата-бабайлар йоласы инде, кертерсез” - диде.

2 нче кыз. Кызлар, икешәр канат алыгыз, егетләргә сатарбыз. Бусага ялын түләмәсәләр, сөлге белән кыйнарбыз.

3 нче кыз. Үпкәләп кайтып китмәсләрме соң?

1 нче кыз. Китмәсләр. Никадәр нык суксаң, шулкадәр ныграк күңелләре булыр.

Диләрә кулына сөлге ала.
Егетләр тавышы, ишек шакыйлар. Кызлар алъяпкычларын салалар, яулыкларын матурлыйлар, көзгегә караналар.

1 нче егет. Нигә кертмисез инде, кызлар?! Кертегез инде, туңдык бит.

2 нче кыз. Кызлар йөзен күрәм дисәң

Акча түләп кер, егет.
Диләрә. Егет, сиңа ни кирәк?

2 нче егет. Пешкән симез кыз кирәк! (Диләрә сөлге белән суга)
Юк, юк. Симез каз кирәк!

Тагын матур кыз кирәк!

3 нче кыз. Каз казанга төшмәгән.

1 нче кыз. Егет үзе пешмәгән.
3 нче егет. Ишек ача белмиләр,

Торабыз өшеп-катып.

Ишек ялын күтәреп,

Китәрбез инде кайтып.

Диләрә. Кертик инде. Я чынлап та кайтып китәрләр.

Егетләр керә, кызлар белән исәнләшәләр. Кызлар кулларына канат тотып, каршыларына басалар.

2 нче кыз. Канат сатабыз, канат,

Ап-агын сайлап, карап,

Кемгә кирәк, алыгыз,

Бармы акча-ялыгыз?

1 нче егет. (Канатларны карый) Канатыгыз кыйммәтме?
3 нче кыз. Канатыбыз бер алтын.
2 нче егет. Кыйммәт икән: бер алтын.

1 нче егет. Канатлар сездә калсын. (артлары белән басалар)

1 нче кыз. Егет саран булмасын, акча җәлләп тормасын.

3 нче егет. Әйдә, сезнеңчә булсын (егетләр конфет-прәннекләргә канат алыштыралар, парлашып эскәмиягә барып утыралар, канатларны сәхнә кырыена тезеп куялар).
2 нче кыз. Канат сату – кызык уен

Каз өмәсендә була.

Таныштыра, дуслаштыра

Яшьләрне иске йола.

3 нче кыз. Әйдәгез, биеп алабыз.

«Әпипәне» бииләр.

1 нче егет. Нинди тәмле ис чыкты?

3 нче кыз. Каз?!
1 нче кыз казны алып чыга:     
Ал да итәрбез әле,

Гөл дә итәрбез әле,

Бергәләшеп пешкән каздан

Авыз итәрбез әле.

Диләрә. Халкыбызның каз өмәсе –

Байлык, муллык бәйрәме.

Киңрәк булсын, күбрәк булсын

Күңел ачу мәйданы!

Җырлый-җырлый чыгып китәләр.

(Берничә укытучы тәҗрибәсеннән алып төзелде)
Катнашалар: 1кыз

                         2кыз

                         3кыз

                         1егет

                          2егет

                         3 егет

                         Апа

Кирәк була: 1. Казлар – 4 (реквизит)
                       2. Таз – 2

                       3. Көянтә - 2

                       4. Каз канатлары – 6-8

                       5. Кәнфит-прәннекләр

                       6. Чигүле сөлге

                       7. Каз мамыклары

                       8. Милли киемнәр – 4 кызларныкы (күлмәк, алъяпкыч, калфак, читекләр, яулыклар);  3 егетләрнеке (күлмәк, камзул, читекләр, түбәтәй)

                       9. Пешкән каз.

                     10. Мамык мендәр.

